
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Kirish. Tasavvuf taʼlimoti uzoq yillar davomida musulmon olami, yaʼni Xuroson, 

Movarounnahr, arab davlatlarining koʻpchiligida keng koʻlamda tarqalgan mafkura sifatida 

yashab kelmoqda. Bu taʼlimot insonlarni iymon, eʼtiqod, sabr – qanoat, mehr – muruvvat, 

tinchliksevarlik, osoyishtalik, hamjihatlik xislatlarini tarbiyalashda muhim ahamiyat kasb 

etmoqda.  

Musulmon dunyosining taniqli namoyondalaridan biri Nosiriddin Ubaydulloh bin 

Mahmud ash – Shoshiy tarixda Xoja Ahror (1404 – 1490) nomi bilan shuhrat qozonganlar. Xoja 

Ahror haqidagi maʼlumotlar Mir Abdul Avval Nishopuriyning “Masmuʼot”, Muhammad 

Qoziyning “Silsilat al – orifin va taskirat as — siddiqin”, Mavlono Shayxning “Manoqibi Xoja 

Ahror”, Faxriddin Ali bin Husayn al – Voiz al – Koshifiyning “Rashahot al – hayot” asarlarida 

keltirilgan.  

Adabiyotlar tahlili va metodologiya. Xoja Ahror yozib qoldirgan sermazmun asarlar, 

jumladan, “Risolayi volidiya”, “Kalimoti qudsiya”, “Fiqaroti Ahroriya”, “Malfuzot”da 

naqshbandiylik tariqatini rivojlantirib, naqshbandiylikka chuqurroq falsafiy tus beradi. Xoja 

Ahror oʻz davrining yirik faylasufi, jamoat arbobi, tariqat peshvosi hisoblanadilar. Hofiz Tanish 

Al – Buxoriyning “Abdullanoma” asarida Xoja Nosiriddin Ubaydullohga qutblar qutbi va aql 

egalarining qiblagohi, yoʻl koʻrsatuvchilarining qiblasi, deb taʼrif beriladi.(16)  

Xoja Ahror naqshbandiylikniig kishilarga ijtimoiy jihatdan   rohat   va   xursandchilik 

bagʻishlashdek olijanoblikni goʻzal axloq deb hisoblovchi koʻrsatmasiga qatʼiy amal qilar edi. U 

kishi shuningdek, musulmon boʻlmoq – fuqarolar manfaati uchun yashash ekanligini alohida 

taʼkidlagan va oʻzi shunga izchil rioya qilgan edi. Ulugʻ soʻfiy jumladan shunday deydi: “Agar biz 

shayxlikni boʻynimizga olsak edi, unda birorta shayx murid topa olmas edi. Ammo bizga boshqa 

masʼuliyat, yaʼni musulmonlarni zolimlar zulmidan himoya qilish vazifasi yuklangan. Ana shuni 

amalga oshirish va musulmonlar manfaatini himoya qilish maqsadida podshohlar bilan 

muloqotda boʻlib turish, ularning ishonchini qozonish lozim. Agar shayxlar oʻz vaqtini ayab, bu 

ishga eʼtibor qilmagan boʻlsalar ham, biz fuqaro uchun oʻz vaqtimizni ayamaymiz”.(14) Bundan 

tashqari, Xoja Ahror oʻz tasarrufidagi yerlar va mulkdan tushgan daromadlarni xalqqa solingan 

ortiqcha soliqlarni toʻlashga, masjidlar, madrasalar, xonaqolar va boshqa inshootlar qurilishiga 

sarflar edi. Aytib oʻtilganlarning barchasi mehnatkash omma orasida Xoja Ahrorni saxiy, qoʻli 

ochiq, pokiza va adolatparvar shaxs sifatida namoyon etardi. Shu boisdan mehnatkashlar uni 

“Xojayi Ahror” (hurlar rahnamosi) deb ulugʻlashar edilar. Xoja Ahror fuqarolar osoyishtaligi, 

hunarmandlar va tijorat ahli ishining ravnaqi uchun har qanday bahsli siyosiy muammolarni 

urushsiz va qon toʻkishsiz kelishuv, murosa va tinch – osoyishta hal etishga intilar edi. Xoja 

Ahror Valiyning tariximiz oldidagi eng katta xizmatlaridan biri xalqni birlashtirib, tinchlik, 

osoyishtalikka, hamjihatlikka daʼvat etganligidir.  

Avvalo tinchlik, osoyishtalik va hamjihatlikning jamiyat ravnaqi uchun ahamiyati haqida 

fikr yuritmoq maqsadga muvofiqdir.  

Odatda, tinchlik soʻzi kishini bezovta qilmaslikni, holatlarning tinch va osoyishta, urush-

janjalsizligini, hayot va turmush tizimini bir meʼyorida boʻlishini ifoda etadi. Oilada tinchlik va 

osoyishtalik hukm sursa, oila bardavom va mustahkam. El-yurtda tinchlik va osoyishtalik 

davom etsa, mamlakat taraqqiyoti, farovonligi, yurt ahlining turmushi obod boʻladi. Bularni aks 

ettiruvchi muqaddas qadriyatlarimiz, milliy urf-odat va rasm-rusumlarimiz, dinimiz bevosita 

xotirjamlik silsilasiga uzviy bogʻliqdir. Xalqimiz tinchlik va osoyishtalikni istab kundalik 

hayotida qator diniy va milliy fazilatlarni amalga oshiradi. Jumladan: ular koʻrishganida salom 

beradi. Bu bir-birlariga tinchlik, omonlik tilash ramzidir. 

Muhokama. Shu nuqtai nazardan Oʻzbekiston Respublikasi Prezidenti tomonidan 

Harakatlar strategiyasining qabul qilinishi milliy taraqqiyotni taʼminlashda yangicha bosqich 

boʻldi. Davlatimiz rahbari Shavkat Mirziyoyev taʼbiri bilan aytganda: “Mamlakatimizda 

mustaqillik yillarida amalga oshirilgan keng koʻlamli islohotlar milliy davlatchilik va 

suverenitetni mustahkamlash, xavfsizlik va huquq-tartibotni, davlatimiz chegaralari 

daxlsizligini, jamiyatda qonun ustuvorligini, inson huquq va erkinliklarini, millatlararo totuvlik 

va diniy bagʻrikenglik muhitini taʼminlash uchun muhim poydevor boʻldi, xalqimizning 

munosib hayot kechirishi, fuqarolarimizning bunyodkorlik salohiyatini roʻyobga chiqarish 

uchun zarur shart-sharoitlar yaratdi” [1]. 

Bir soʻz bilan aytganda, insoniyatga, dov-daraxtga, chorva-molga, qurt-qumursqaga 

havodek zarur boʻlayotgan tinchlik-xotirjamlik, osoyishtalikdan ham ziyoda, moʻtabar neʼmat 

yoʻq. Darhaqiqat, Alloh asrasin, oila va yurt notinch boʻlsa, toʻy-tomosha, koʻngilxushlik, hazil-

mutoyiba, hayot lazzatini tasavvur qilib boʻlmaydi. Inson biror luqmani xotirjam yutmaydi, har 

qanday koshona uy-joy, mol-mulk, bola-chaqa inson tanasiga ogʻirlik qiladi. Aytishlaricha, 

notinchlik, urush sababidan oxirgi besh ming yilda uch milliarddan ziyod odam hayotdan koʻz 

yumgan. 

Urushlar sababidan mehr-oqibat, insoniylik unutiladi, har qanday ezgu amallar, ulugʻ 

maqsadlar poyoniga yetmaydi. Yer qanchalik keng boʻlishi bilan shunchalar tor va ziq 

koʻrinishga mubtalo boʻladi. Demak, xotirjamlik, osoyishtalik neʼmatini soʻrashda dono xalqimiz 

nechogʻlik toʻgʻri va goʻzal yoʻl tanlagan. Muqaddas dinimiz dasturi boʻlmish Qurʼon oyatlarida 

tinchlik-osoyishtalikka katta eʼtibor qaratilib, Alloh taolo: “Qachon (Biz) insonga (tinchlik, 

salomatlik, farovonlikni) inʼom etsak, u (shukr qilishdan) yuz oʻgirib, oʻz holicha ketur. 

Qachon unga (xastalik, kambagʻallik kabi) biror yomonlik yetsa, noumid boʻlur” (Isro, 83) 

deb, tinchlik-osoyishtalik toʻgʻrisida marhamat qiladi. 

Alloh taolo bandalarini oʻzaro ittifoqlikda, ahillikda, tinchlik-omonlikda yashashga 

daʼvat etib: “Agar moʻminlardan ikki toifa oʻzaro urushib qolsalar, darhol ular oʻrtasini isloh 

etingiz!”. (Hujurot, 9) degan insonparvarlik tamoyilini yaratishga chaqiradi. 

Ibn Abbos (r.a.)dan rivoyat qilingan hadisi sharifda aytilganidek, “Ikki eng aziz neʼmat 

bor-u, koʻplar buning qadriga yetishmaydi, bular salomatlik va tinchlik-xotirjamlikdir” (Imom 

Buxoriy va Imom Termiziy rivoyati). 

Tinchlik qaror topgan yurtda xotirjamlik hukm suradi, farzandlar emin-erkin kamolga 

erishadi, oqibatda, jamiyatda har tomonlama yuksalish va rivojlanish roʻy beradi. Demak, 

dunyoda hayotning bir maromda davom etishi, xalqning Haq taolo buyurgan ishlarini 

mukammal va xotirjam ado etishlari uchun tinchlik va osoyishtalik lozim. 

Xoja Ahror Valiy tinchliksevar va sulhparvar siymo sifatida insonlar nafaqat mavjud 

tinchlikning qadriga yetib, shukrini ado etishlari, balki unga noshukrlik qilib putur 

yetkazishdan ham saqlanishlari lozim ekanligini oʻz rashhalarida taʼkidlaydi. Zero, tinchlik va 

xotirjamlikning ulugʻ neʼmatligi doimo kundalik xayriyatlarimizning boshida zikr qilinadi 

Har bir inson oʻz oldiga qoʻygan maqsadlariga erishish uchun osoyishtalik va tinchlikka 

muhtoj boʻlgani kabi, jamiyat ham oʻz oldiga qoʻygan vazifalarini ado etishi uchun ijtimoiy-

siyosiy barqarorlikka ehtiyoj sezadi. Barqarorlik nisbiy sokinlik, ijtimoiy tizimning normal 

faoliyat koʻrsatish imkoniyatidir.  

Dunyoga nazar tashlaganimizda urushlar, jangu-jadallar, qarama-qarshiliklar, diniy va 

irqiy shakldagi qonli toʻqnashuvlar insonlar oʻrtasida diniy bagʻrikenglik yetishmayotganini 

anglatib turibdi, –deydi tarix fanlari boʻyicha falsafa doktori Odiljon Ernazarov. Shu nuqtai 

nazardan insonlar oʻrtasida diniy bagʻrikenglikni shakllantirish yuqoridagi kabi urushlar va 

qarama-qarshiliklarning oldini olishda muhim ahamiyat kasb etadi. Diniy bagʻrikengliksiz bilan 

bir hududda, bir joyda ishlayotgan inson, boshqa bir din vakilining ham siz bilan teng huquqli 

ekanini tushunish, u bilan fikringiz bir xil boʻlmagan taqdirda ham uning qarashlarini sabr bilan 

tinglash va hurmat qilishdir. Xoja Ahror Valiyning diniy bagʻrikenglik toʻgʻrisidagi qarashlari 

ham bugungi kun uchun ibratlidir. “Rashahot”da kelitirilishicha, u kishining shogirdlari Sizning 

tariqingiz yoki tutgan yoʻlingiz qanday deb soʻraganlarida, u kishi mening tariqim 

daqiqdur(yaʼni mushkuldir), deganlar. Chunki, men oʻz namozimni ado qilish vaqtida, agar kofir 

inson suvga choʻkayotgan boʻlsa hamki, uni qutqaraman, deganlar. Jamiyatda tenglik 

gʻoyalarining ustuvor boʻlishi va amaliyotda oʻz ifodasini topishi koʻzlangan maqsadlarga 

erishishga, belgilangan ijtimoiy-iqtisodiy, siyosiy-huquqiy, maʼnaviy-maʼrifiy moʻljallarning 

barcha uchun birdek qadr-qimmat kasb etishiga, fuqarolar oʻrtasida birdamlik va hamjihatlik, 

totuvlik, oʻzaro bir-birini tushunish va hurmat ruhi qaror topishiga zamin yaratadi. 

“Bagʻrikenglik tamoyillari Deklaratsiyasi”da taʼkidlanganidek, “Bagʻrikenglik boʻlmasa, tinchlik 

boʻlmaydi, tinchliksiz esa taraqqiyot va demokratiya boʻlmaydi” [3:92]. 

Manbalarda koʻrsatilishicha, Xoja Ahror Valiy nafaqat ezgulikka daʼvat etganlar, balki 

oʻzlari ham el-yurtning tinchligi, osoyishtaligi va mehr-muruvvatning betakror timsoli 

boʻlganlar. “Tasavvuf uldirki, har narsaki, boshingda boʻlsa, qoʻysang va har nimaiki qoʻlingda 

boʻlsa, bersang. Mardlik uldirki, har kim sanga yomonlik qilsa, oʻrniga yaxshilik qilsang. Har kim 

sani noumid qilsa, anga ehson qilsang!”- degan fikrlari Xoja Ahror Valiyning qalblari tasavvufga 

oshifta boʻlib, tasavvuf deganda bagʻrikenglik, yaxshilik, tinchliksevarlikni nazarda tutganligi 

mutasavvifning bagʻrikenglik timsoli ekanligidan dalolat beradi.(14:330). Shuningdek, tinchlik 

tushunchasi muqaddas Qurʼoni Karimning bosh mavzularidan biri hamdir. Alloh taolo bu haqda 

oʻz kalomi sharifida shunday marhamat qiladi: “Ey, imon keltirgan bandalar! Barchangiz 

tamomila tinchlik va itoat yoʻliga kiringlar!”.(5) Inson zimmasidagi eng oliy majburiyatni 

ado etmoqligi uchun unga, albatta, tinch va osuda sharoit zarur. Islom dini tinchlik 

tushunchasini oʻzining bosh gʻoyasi va muhim shioriga aylantirgan. “Islom” soʻzining oʻzi ham 

arab tilidagi “salam” kalimasidan olingan boʻlib, “tinchlik” degan maʼnoni anglatadi. Demak, 

Islom dini tinchlik va doʻstlik dinidir. Tinchliksevarlik esa oʻzbek xalqining qadriyati darajasiga 

koʻtarilgan. 

Xoja Ahrorning xalqimiz tarixidagi eng buyuk xizmati tinchlik, ahillik, barqarorlik 

oʻrnatish uchun qilgan xizmatlaridir, hukmdorlarni adolat oʻrnatishga undagani va bunga 

imkon qadar erishganidir. Xoja Ahrorning jamiyatda insonlarning teng huquqliligi tarafdori 

boʻlganligi, turli ijtimoiy mavqega ega odamlarni bir-biriga yaqinlashtirish, shoh-u darveshni 

kelishtirish gʻoyasining ijobiy tomonlari bugungi kunda demokratik jamiyat qurish jarayonida 

qoʻllash masalasini tahlil etish zarur. Xoja Ahror Valiyning eng olijanob maqsadi xalq 

manfaatlaridan kelib chiqqan holda mamlakatni boshqarishda hukmdorlarni toʻgʻri yoʻlga 

solish, hukmron guruh hamda fuqarolar va podsho orasida yuzaga keladigan nizolarni bartaraf 

etib, mamlakatda osoyishtalik va barqarorlikni oʻrnatishga qaratilgan edi.  

Xoja Ahror Valiyning podshohlar bilan ixtilot[1]da boʻlish tadbiri faqat tariqat va davlat 

oʻrtasidagi hamkorlikni emas, balki umuman jamiyatda tinchlik, barqarorlikni taʼminlashni 

koʻzda tutgan edi. Xoja Ahror Valiy va undan keyingi naqshbandiya arboblarining podsholar 

bilan hamkorlik qilishi hukmdorlarga tariqat peshvolarining aql-zakovati, tadbiri, ularning 

xoriqulodda narsalarga qodir boʻlgan laduniy (botiniy) bilimlaridan mamlakat va xalq 

manfaatlari uchun foydalanishga yoʻl ochib berdi. Demak, Xoja Ahror Valiy aql-zakovatining 

mahsuli boʻlgan podsholar bilan munosabatda boʻlish yangi siyosati ham tariqat rivojiga, ham 

mamlakat va xalq manfaatlariga xizmat qilgan. 

Xoja Ahror Valiy ochib bergan podsholar bilan ixtilot yoʻli tariqat rivoji va obroʻ-

eʼtiborining oshishiga olib kelgan hamda hukmdorlarga ijobiy taʼsir oʻtkazish, ularning 

davlatdorlik faoliyatini fuqarolarga nisbatan adolat mezoni asosida nazorat qilish uchun 

imkoniyat ochib bergan edi. Bu tadbir Xoja Ahror Valiyning diniy-irfoniy faoliyatiga ijtimoiy tus 

berdi, tariqat arbobini ulkan jamoat arbobiga aylantirdi. Tariqat esa jamiyat va dunyoviy hayot 

bilan bogʻlanib, katta ijtimoiy-siyosiy kuchga aylandi. Podsholar bilan ixtilotda boʻlish tadbiri 

naqshbandiyaning “suhbat tariqasi” shioridan kelib chiqqan boʻlib, uni rivojlantirdi, ijtimoiy-

siyosiy hayotda faol qatnashish, davlat ishlarida ishtirok etish darajasiga koʻtardi. Xoja Ahror 

Valiy mamlakat siyosiy hayotida faol ishtirok etadi. 1447 yili temuriylar bosh hukmdori 

Shohrux vafot etadi. 1449 yili esa Movarounnahr hukmdori Mirzo Ulugʻbek qatl qilinadi. 

Shundan soʻng bir necha yil temuriy shahzodalar orasida taxt uchun kurash boradi. 1451 yili 

shahzodalardan biri Abu Said Mirzo Toshkentda boʻlib, Xoja Ahror Valiyni oʻziga maʼnaviy 

madadkor deb taniydi va shu yili Mirzo Abdullo bilan boʻlgan jangda qoʻli baland kelib, 

Samarqandni egallaydi hamda Xoja Ahror Valiyni Toshkentdan Samarqandga koʻchirib keladi. 

Xojaning Samarqandda muqim turishi ana shu 1451 yildan boshlanadi.Uning mamlakatdagi 

siyosiy jarayonlarida faol ishtiroki esa 1454 yilga oid boʻlib, shu yili Xuroson hokimi 

Abdulqosim Bobur Samarqandni qamal qilganida Xoja Ahror Valiy shahar himoyachilariga 

bosh boʻlib, dushmanni sulh tuzishga majbur etadi. Shu bilan Xoja Ahror Valiyning shahzodalar 

orasidagi nizolarni sulh bilan yakunlab, mamlakatda osoyishtalik oʻrnatishga qaratilgan siyosiy 

faoliyati umr boʻyi toʻxtamaydi. Uning 1458 yili Shoxruhiyada oʻzaro qonli toʻqnashuvga tayyor 

uch hukmdor: Sulton Abu Said (1451-1469) ning oʻgʻillari Sulton Ahmad mirzo, Umarshayx 

mirzo va Yunusxon (1462-1487) ning oʻgʻli Sulton Mahmud orasidagi nizoni sulh bilan bartaraf 

qilganligi manbalarda koʻp takidlangan.(10,379) 

Xoja Ahror Valiyning tinchlik, ahillik va hamjihatlikka oid qarashlari boʻyicha xulosa qilib 

quyidagilarni qayd etish mumkin: 

Naqshbandiya taʼlimotida Xoja Ahror Valiy tomonidan ijtimoiy va siyosiy hayotga faol 

ishtirok etishga islohot boshlandi; Xoja Ahror Valiy tariqat arbobining jamoat arbobi sifatidagi 

oʻrnini naqshbandiya taʼlimotida ilk bora koʻrsatib berdi va uning faol inson sifatidagi harakat 

doirasini kengaytirdi; Xoja Ahror Valiy podsholar madadisiz tariqat faoliyatini davom ettirish 

mumkin emas, deb hisoblagan. Shuning uchun hukmdorlar bilan yaqinlashish, murosa va 

hamkorlik qilish tarafdori boʻldi. Xoja Ahror Valiy tomonidan ishlab chiqilgan yoʻl 

naqshbandiylik taʼlimotida burilish yasadi, deyish mumkin; Xoja Ahror Valiyning tashabbusi 

bilan davlat va din ahli oʻrtasidagi muxolifatga barham berildi.  

Sayyoramizning turli nuqtalarida nizo va adovatlar oʻchogʻini yoqishga, diniy omillarni 

siyosiylashtirishga urinishlar boʻlayotgan hozirgi jarayonda Xoja Ahrorning tinchlik, 

hamjihatlik, barqarorlik, doʻstlik, shafqat va mehr-oqibat muhitini qaror toptirishga doir ezgu 

daʼvatlari ibrat namunasi boʻlib xizmat qilmoqda. Manbalarda koʻrsatilishicha, bu ulugʻ inson 

nafaqat ezgulikka daʼvat etganlar, balki oʻzlari ham el – yurtning tinchligi, osoyishtaligi va mehr 

– muruvvatning betakror timsoli boʻlganlar. Xoja Ahror Valiy axloqiy qarashlarining tub 

mohiyati quyidagi fikrlarda mujassam, deb oʻylaymiz. 

